
 Ықыласы ерекше

Күн мен түн теңеліп, Жер-Ана бусанып жатқанда, наурызкөже ішіп, Қызыр бабамыздан наурыз бата алатын Жаңа жыл да төрімізге енді.
Өткен жылғы мерекеде жоғары оқу орнының оқытушылары мен студенттері сабаққа, жұмыс орындарына ұлттық нақыштағы сәнді шапандары мен қамзолдарын киіп келгенде, мекеме іші жайнап сала берген-ді. Ала таңнан ақ тілектердің тиегі ағытылып, жиылған жұрт бір-біріне жақсылық тілеп, құшақтасып мәре-сәре болысты. Білім ордасының үздік әнші-бишілерінің, шығармашылық ұжымдарының қатысуымен тамаша концерттік бағдарлама ұйымдастырылды. Қайсар жігіттеріміз күш сынасып, арқан тартыс, бес асық сияқты ойын-сауықтарда белсенділік танытып жатты. Биыл да мейрамды сән-салта-натымызбен қарсы алып, жастар арасында ұлттық салт-дәстүр әдет-ғурыптарымызды жаңғыртуға бағытталған ауқымды шараларды өткізетін боламыз.
Наурыз - қазаққа ғана емес, барлық шығыс халықтарына ортақ ұлы мейрам. Жылдың басы, алты ай қыстан кейінгі халықтың жадырап, көңілі көтерілетін шуақты шақ. Қазақ хандығының тарихы 500 жылдан асады десек, Наурыздың тарихы тым тереңнен тамыр тартады. Ендеше, есте жоқ ықылым заманнан бері үзілмей жалғасып келе жатқан Жаңа жылымызды ең маңызды мерекелеріміздің бірі ретінде ерекше ұлықтауымыз керек. Әсіресе, жасұрпаққа мән-маңызын жете түсіндіргеніміз абзал.
Табалдырықтан аттаған ит жылы құтты болсын! Ұлыс оң болсын, жыл жақсылығымен келсін!

